
ՀՀ  ԿԱՌԱՎԱՐՈՒԹՅԱՆ  ՈՐՈՇՄԱՆ  ՆԱԽԱԳԾԻ  ՎԵՐԱԲԵՐՅԱԼ

1. ԱՆՀՐԱԺԵՇՏՈՒԹՅՈՒՆԸ
«Հայաստանի Հանրապետության կառավարության 2022 թվականի փետրվարի 17-ի N 195-Ա որոշման մեջ փոփոխություններ և լրացումներ կատարելու մասին» ՀՀ  կառավարության  որոշման  նախագծի  ընդունման անհրաժեշտություն է առաջացել, քանի որ ներդրումային ծրագրի իրականացման ընթացքում ի հայտ են եկել չնախատեսված հանգամանքներ, որոնք էականորեն ազդել են ծրագրի իրականացման ժամանակացույցի և ծավալների վրա։ Մասնավորապես, «Գրին Սոլուշնս» ՍՊ ընկերության կողմից ՀՀ կառավարության 2022թ․  փետրվարի 17-ի N 195-Ա որոշմամբ  (այսուհետ՝ Որոշում) հանձն առնված աշխատանքները ժամկետում իրականացնելու համար խոչընդոտ է հանդիսացել  Ընկերության հիմնադիր ներդրողի՝ Հայաստանի Հանրապետությունից հեռանալու հանգամանքը, ինչը հանգեցրել է կազմակերպչական գործընթացների ժամանակավոր խաթարմանը, ուստի առաջացել է հողատարածքների նվազեցման և դրանք համայնքին հետ վերադարձնելու, նաև ներդրումների ծավալի կրճատման անհրաժեշտությունը՝ առանց տույժ և տուգանքների կիրառման։ 


2․ ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
[bookmark: _Hlk209079701]Տեղեկացնում ենք, որ Որոշմամբ «Արդյունաբերական ջերմոցային համալիր» ներդրումային ծրագրի իրականացման նպատակով «Գրին Սոլուշնս» ՍՊ ընկերության հիմնադիր և տնօրեն Էդուարդ Օհանյանին ուղղակի վաճառքով կադաստրային արժեքով (22.028.280 ՀՀ դրամ ) օտարվել է Գեղարքունիքի մարզի Սևան համայնքի սեփականությունը հանդիսացող 51.41468 հա հողամասը (միավոր արժեքի գինը՝ մոտ 428,443 ՀՀ դրամ)։ Հողամասերը հիմնականում եղել են արոտ (35․9726 հա), վարելահող (1.58964 հա), խոտհարք (0․81873 հա) և գյուղատնտեսական նշանակության այլ հողեր (13.0338 հա)։
Համաձայն Որոշման՝ ներդրումային ծրագրի մեկնարկի ժամկետը սահմանվել է 2022 թվականի հուլիսի 1-ը, իսկ ավարտի ժամկետը՝ 2027 թվականի հուլիսի 1-ը (5 տարի)։ Ներդրումային ծրագրի շրջանակներում նախատեսվել է ներդնել 48 մլն․ եվրոյին համարժեք ՀՀ դրամ։ Համաձայն Որոշման պայմաննների՝  2025 թվականի հուլիսի 1-ի դրությամբ արդեն իսկ պետք է իրականացված լիներ ծրագրով նախատեսված աշխատանքների և միջոցառումների ծավալի 40%-ը, սակայն համաձայն Ընկերության տնօրինության ներկայացրած տեղեկատվության, այս պահին ջերմոցային համալիր կառուցված է 5․5 հա հողատարածքի վրա (տարածքի մոտ 10%) և ընթացքի մեջ է 5․2 հա տարածքի վրա ջերմոցի կառուցման աշխատանքները։  Ընդհանուր առմամբ ներդրվել է 2025 թվականի դրությամբ 11 մլն եվրոյին համարժեք ՀՀ դրամ։ Ստեղծվել է 80 նոր աշխատատեղ, 2026 թվականի հունվարից նախատեսվում է ստեղծել ևս 40-ը (համաձայն Որոշման 450-500 աշխատատեղ պետք է ստեղծվեին)։
Նաև նշված մոտ 51․4 հա հողատարածքները բաժանված են եղել 54 կտոր հողերի, որոնք Ընկերության կողմից սեփական միջոցներով միավորվել են (չեն օգտվել Հողերի կոնսոլիդացիայի ծրագրից)։


3.	ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ
Ընկերության կողմից ներդրումային ծրագրի իրականացումը շարունակելու նպատակով առաջարկվել է լուծման հետևյալ տարբերակը՝ մոտ 35 հա հողատարածքը հետ վերադարձնել, զուգահեռ շարունակելով ներդրումները՝ դրանք հասցնելով մոտ 15 մլն եվրոյին համարժեք ՀՀ դրամի։
Ս/թ օգոստոսի 14-ին ՀՀ փոխվարչապետ Տիգրան Խաչատրյանի գլխավորությամբ կայացած ներդրումային ծրագրերին աջակցող միջգերատեսչական հանձնաժողովի նիստի ընթացքում քննարկվել է ՀՀ կառավարության 17.02.2022թ․-ի N 195-Ա որոշմամբ սահմանված պայմանների փոփոխման վերաբերյալ «ԳՐԻՆ ՍՈԼՈՒՇՆՍ» ՍՊ Ընկերության կողմից ներկայացված առաջարկությունը։
Ներդրումային ծրագրերին աջակցող միջգերատեսչական հանձնաժողովի նիստի N ՓՎ/118-2025 արձանագրության օրակարգային 1-ին հարցի 2-րդ կետով սահմանվել է Ընկերությանը ուղիղ վաճառքի եղանակով օտարված հողատարածքների որոշակի հատվածի հետվերադարձը (շուրջ 35 հա՝ ներդրումային պարտավորությունների չափի նվազմանը համամասնորեն)՝ ներդրումային ծրագրի հետագա իրականացումը շարունակելով 15 հա մակերեսով հողատարածքում։  Միևնույն ժամանակ, կարևոր է նշել, որ Ընկերության կողմից վերադարձվող հողատարածքի մակերեսը գերազանցում է ուղիղ վաճառքի եղանակով օտարված հողատարածքի մակերեսին՝ ի օգուտ համայնքի։
Ուստի, ելնելով վերոգրյալից, անհրաժեշտություն է առաջացել նախաձեռնել Որոշման մեջ համապատասխան փոփոխությունները։

4.	ԱԿՆԿԱԼՎՈՂ  ԱՐԴՅՈՒՆՔԸ
	ՀՀ կառավարության որոշման նախագծի ընդունումը հնարավորություն կընձեռի ապահովել Ընկերության կողմից ներդրումային ծրագրի իրականացման շարունակականությունը, ինչպես նաև կնպաստի հողամասերի արդյունավետ օգտագործման, բանջարային մշակաբույսերի արտադրության,  նոր աշխատատեղերի ստեղծման հարցերում։ 

5․ՆԱԽԱԳԾԻ  ՄՇԱԿՄԱՆ  ԳՈՐԾԸՆԹԱՑՈՒՄ  ՆԵՐԳՐԱՎՎԱԾ  ԻՆՍՏԻՏՈՒՏՆԵՐԸ  ԵՎ  ԱՆՁԻՆՔ
	Էկոնոմիկայի նախարարություն


6.	ԿԱՊԸ ՌԱԶՄԱՎԱՐԱԿԱՆ ՓԱՍՏԱԹՂԹԵՐԻ ՀԵՏ «ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ 2050, ԿԱՌԱՎԱՐՈՒԹՅԱՆ 2021-2026ԹԹ. ԾՐԱԳԻՐ, ՈԼՈՐՏԱՅԻՆ ԵՎ/ԿԱՄ ԱՅԼ ՌԱԶՄԱՎԱՐՈՒԹՅՈՒՆՆԵՐ	
Նախագիծը բխում է ՀՀ կառավարության 2021-2026թթ. ծրագրի «2․4 ԳՅՈՒՂԱՏՆՏԵՍՈՒԹՅՈՒՆ» կետից։ Ծրագրի իրականացման արդյունքում կներգրավվեն նոր ներդրումներ, կստեղծվեն նոր աշխատատեղեր, կաճեն պետական բյուջե կատարվող վճարումների ծավալը, ծրագիրը կունենա բնապահպանական և սոցիալ-տնտեսական դրական ազդեցություն հանրապետության համար։

7. ՀՀ ԿԱՌԱՎԱՐՈՒԹՅԱՆ  ՈՐՈՇՄԱՆ ԸՆԴՈՒՆՄԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ և ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
Նախագծի ընդունման կապակցությամբ պետական բյուջեում երկարաժամկետում նախատեսվում է եկամուտների ավելացում՝ հաշվի առնելով իրականացվելիք ներդրումների տնտեսական ազդեցությունը, նաև պետական և տեղական ինքնակառավարման մարմնի բյուջեներում ակնկալվում է սեփականության եկամուտների ավելացում, իսկ նվազեցումներ չեն նախատեսվում:



